
Lehenengo bihotz bioartifiziala sortu dute ama zelulak erabiliz 

Arratoi bihotzaren zelula guztiak erauzi eta zelula amak txertatuz bihotz bioartifiziala sortu dute 

Ixiar Zubiaurre 

Hildako arratoi baten bihotzari zelula guztiak erauzi, eta ama zelulak txertatuz lehenengo bihotz bioartifiziala sortu du Minnesotako Unibertsitateko (AEB Ameriketako Estatu Batuak) zientzialari talde batek. «Transplanteak egiteko odol hodiak garatzea edo organoak sortzea litzateke helburua. Hori guztia eriaren zelulekin egitea da asmoa», azaldu du Doris Taylor ikerketa gidatu duen zientzialariak. 

«Edozein organo ekoizteko bidea zabaldu du honek: giltzurrunak, gibela, birikak, pankrea... edozein. Eta hori egin ahal izango dugula espero dut», dio Taylorrek. Hain zuzen, egindako lanari esker, organoak sortzeko bide berri bat ireki dutela uste dute ikerlanean parte hartu duten zientzialariek. Sian Harding bihotzak eraberritzeko lanetan diharduen adituaren iritziz, teknika berriak organo urritasunaren arazoari irtenbidea emateko aukera emango du. 

Nature Medicine ikerketa argitaratu duen zientzia aldizkariaren arabera, gizakien organoak sortuz, emandako organoen urritasuna eta horiek transplantatzeak sortzen dituen oztopoak gainditzea lortuko litzateke. Egun organo bat behar duten eri guztien %5 baino ez du asetzen organoen emateak. Hala ere, zientzialari estatubatuarrek lortu dutena gizakiengan aplikatuko bada, oraindik urte dezente itxaron beharko dela ziurtatu dute aditu askok. 

Hurrengo probak txerriekin egingo dituzte. Gizakiarekin antzekotasun funtzionalak ditu txerriak, eta, beraz, laborategi proba horietan lortutako emaitzek teknikaren fidagarritasuna sendotuko du. Alabaina, zientzialari askok, egindakoa txolatu badute ere, urratsez urrats joan beharra gogoratu dute, eta, itxaropen faltsuak ez sortzeko, kontuz jokatzeko eskatu dute. Hala adierazi du Peter Weissberg Erresuma Batuko Britsh Heart Fundazioko medikuak : «Gutxienez hemendik hamar urte arte gizakiei organoak transplantatzeko erabili ezingo den teknika da honakoa». 

BIHOTZA HUSTEAREN TEKNIKA. Organoa zelulagabetzea izan da egindako lanaren abiapuntua, baita ikerketa beraren giltza ere. Hildako animaliaren bihotzeko zelula guztiak erauziz bihotzaren zelulaz kanpoko matrizea lortu dute zientzialariek. Azken horri, hau da, bihotzaren zuntz-hezurdurari --bihotzaren kanpoko molde litzateke-- arratoi jaio berriengandik lortutako zelula amak txertatu dizkiote. Minnesotako Unibertsitateko zientzialariek egindako lanaren emaitza arratoiaren lehenengo bihotz bioartifiziala izan da. 

Bihotza «hustu», edo gihar-egiturari zelula guztiak kendu eta zelula amak txertatu ondoren, hiru egunera zelula horiek ugaritu zirela ohartu ziren ikerlariak. Handik gutxira, zortzigarren egunera hain zuzen, bihotza odola ponpatzeko gai zen. «Aho bete hortz gelditu ginen lehengo kontrakzioak ikusi genituenean», gogoratu du Harald Ott, ikerketan parte hartu duten zientzialarietako batek. 

Orain artean, bizidunen organoak sortzeko zailtasun nagusi bat izan dute: zelulak txertatuz egitura konplexuak sortzeko teknika eraginkorrik ezin aurkitu aritu dira. Molde bat erabiliz, kasu honetan arratoi bihotzaren zuntz hezurdura oinarritzat hartuta, beste bihotz bat sortzeko bidea ireki dute ikerlariek. Arratoi jaio berrien zelula amak molde hori osatu eta beste organo bat sortzeko gai izan dira. 

